
Maʼlumot uchun, ОАК 
Rayosatining 2024-yil 28-avgustdagi 360/5-son qarori 

bilan “Dissertatsiyalar asosiy ilmiy natijalarini chop 
etishga tavsiya etilgan milliy ilmiy nashrlar ro‘yxati”ga 
texnika va iqtisodiyot fanlari bo‘yicha “Muhandislik va 

iqtisodiyot” jurnali ro‘yxatga kiritilgan.

3.	 Toshkent irrigatsiya va qishloq xo‘jaligini mexanizatsiyalash muhandislari instituti” milliy tadqiqot universiteti 
4.	 Islom Karimov nomidagi Toshkent davlat texnika universiteti
5.	 Muhammad al-Xorazmiy nomidagi Toshkent axborot texnologiyalari universiteti 
6.	 Toshkent davlat transport universiteti 
7.	 Toshkent arxitektura-qurilish universiteti
8.	 Toshkent kimyo-texnologiya universiteti
9.	 Jizzax politexnika instituti

RAQAMLI MOLIYAVIY XIZMATLAR 
SAMARADORLIGINI BAHOLASHNING NAZARIY 

ASOSLARI
Muyassarzoda Fayziyeva

Mustaqil izlanuvchi, i.f.f.d., (PhD)
fayzievamuyassar87@gmail.com
ORCID ID: 0000-0002-8019-6001

Annotatsiya. So‘nggi yillarda raqamli moliyaviy texnologiyalar va ular asosida taklif etilayotgan raqamli moliyaviy 
xizmatlardan foydalanishning qamrovi kengaymoqda hamda mijozlar tomonidan foydalanish darajasi ham oshib 
bormoqda. Bunda amaliyotga joriy etilayotgan raqamli moliyaviy xizmatlarning qanchalik samaradorlikda ishlayotganligini 
aniqlash, natijada to‘gri qarorlar va yechimlar qabul qilish o‘rinlidir. Mazkur tadqiqotdan ko‘zlangan maqsad – raqamli 
moliyaviy xizmatlar samaradorligini baholashga oid mavjud nazariy yondashuvlarni tahlil qilish hamda ularning amaliy 
qo‘llanish imkoniyatlarini aniqlashdir. Tadqiqot jarayonida nazariy-uslubiy tahlil va qiyosiy yondashuv metodlaridan 
foydalanildi. Natijada O‘zbekiston raqamli moliya bozori samaradorligini baholashning yangi metodologiyasini ishlab 
chiqishda iqtisodiy samaradorlik nazariyasining neoklassik yondashuvi, transaksion xarajatlar nazariyasi, uzoq 
to‘lqinlarning innovatsion nazariyasi va Triple Bottom Line (3P: People, Planet, Profit) nazariyalari asosidagi kontseptual 
baza belgilandi.

Kalit so‘zlar: raqamli moliyaviy xizmatlar, iqtisodiy samaradorlik, transaksion xarajatlar, uzoq to‘lqinlar nazariyasi, Triple 
Bottom Line.
Abstract. In recent years, there has been a consistent expansion in both the scale and the intensity of the use of digital 
financial technologies and the digital financial services derived from them. Under these circumstances, assessing the 
effectiveness of the implemented digital financial services becomes increasingly significant, as it provides a scientific 
basis for making well-grounded managerial decisions and designing sustainable development strategies. The purpose 
of this study is to analyze the existing theoretical approaches to assessing the effectiveness of digital financial services 
and to identify the possibilities of their practical application. The study applies methods of theoretical and methodological 
analysis as well as comparative assessment. Based on the conducted analysis, a conceptual framework has been 
developed, grounded in the neoclassical approach of the theory of economic efficiency, the transaction cost theory, the 
innovation theory of long waves, and the Triple Bottom Line (3P: People, Planet, Profit) concept. The findings of the study 
may serve as a theoretical and methodological foundation for constructing a new model for assessing the efficiency of the 
digital financial market in the Republic of Uzbekistan.

Keywords: digital financial services, economic efficiency, transaction cost theory, innovation theory of long waves, Triple 
Bottom Line.
Аннотация. В последние годы наблюдается устойчивое расширение масштабов и уровня использования 
цифровых финансовых технологий, а также предоставляемых на их основе цифровых финансовых услуг. В 
этих условиях особую актуальность приобретает определение степени эффективности функционирования 
внедряемых цифровых финансовых услуг, что позволяет формировать научно обоснованные управленческие 
решения и стратегии их дальнейшего развития. Цель данного исследования заключается в анализе существующих 
теоретических подходов к оценке эффективности цифровых финансовых услуг и выявлении возможностей 
их практического применения. В процессе исследования применены методы теоретико-методологического 
анализа и сравнительного подхода. На основе проведённого анализа сформирована концептуальная основа, 
базирующаяся на неоклассическом подходе теории экономической эффективности, теории транзакционных 
издержек, инновационной теории длинных волн и концепции Triple Bottom Line (3P: People, Planet, Profit). 
Полученные результаты могут служить теоретико-методологической базой для разработки новой модели оценки 
эффективности цифрового финансового рынка Республики Узбекистан.

Ключевые слова: цифровые финансовые услуги, экономическая эффективность, транзакционные издержки, 
теория длинных волн, Triple Bottom Line.

K I R I S H
Biz kundalik faoliyatimizda shaxsiy mobil qurilmamizdagi tegishli ilovaga kirish orqali biror turdagi raqamli 

xizmatlardan foydalanamiz, bunda kommunal to‘lovlar yoki davlat xizmatlari uchun to‘lovlar, konvertatsiya 
xizmati va yoki shunga o‘xshash raqamli xizmatlarni amalga oshiramiz. Ilgari bu xizmatlardan foydalanishimiz 
uchun, ayniqsa moliyaviy xizmatlarni amalga oshirishimiz uchun bank ofislariga borishimiz, buning uchun taksi 
yoki boshqa transport xizmati uchun xarajat qilishimiz, bank ofisiga borganda navbat kutishimiz kerak bo‘lar 
edi.

Hozirda foydalanuvchilar uchun to‘lov masalalari ancha osonlashgan, foydalanuvchilar masofadan turib 
turli moliyaviy xizmatlardan foydalanish uchun ro‘yxatdan o‘tishmoqda, to‘lovlarni amalga oshirmoqda va 
natijalarni qonunchilikda belgilangan vaqtlarda qabul qilib olishmoqda.

Moliyaviy raqamli xizmatlar nima? Raqamli moliyaviy xizmatlar - bu moliyaviy tashkilotlar yoki ularning 
agenti tomonidan iste’molchilarga masofaviy xizmat ko‘rsatish tizimidan foydalangan holda ko‘rsatiladigan 
moliyaviy xizmatlardir. Raqamli xizmatlar mijozlarni mustaqil ro‘yxatga olish, omonatlarga pul mablag‘larini 
jalb qilish va ular bo‘yicha hisoblangan foiz to‘lovlarini mijozning bank xisobvarag‘iga o‘tkazib berish, kreditlar 
taqdim etish, bank hisobvaraqlarini ochish va yuritish, shu jumladan hisobvaraqlar bo‘yicha pul mablag‘lari 
aylanmalari to‘g‘risidagi ma’lumotlarni olish, pul o‘tkazmalarini amalga oshirish, mahsulotlar (xizmatlar) uchun 
to‘lovlarni kontaktsiz hisob-kitob qilish hamda boshqa moliyaviy xizmatlarni o‘z ichiga oladi (1).

Mahalliy va xorijiy moliyaviy tashkilotlar tomonidan amaliyotga joriy etilgan ko‘plab raqamli moliyaviy 
xizmatlar mavjud bo‘lib, ularni turlari tez sur’atlarda kengaymoqda, jumladan: to‘lov va hisob-kitob xizmatlari, 
QR-kod orqali to‘lovlar, kreditlash va investitsiya xizmatlari, onlayn sug‘urta xizmatlari, FinTech asosidagi 
xizmatlar va boshqalar.

Raqamli moliyaviy xizmatlar sohasi rivojlanishini “raqamlar” bilan ko‘rsatish, rivojlanish darajasiga ko‘ra 
strategik to‘g‘ri qarorlar qabul qilish, turli masalalarga to‘gri yechimlar topish maqsadida raqamli moliyaviy 
xizmatlar samaradorligini muntazam va belgilangan davrlarda baholanib borilishidir. Natijada mazkur sohani 
rivojlantirishga qaratilgan davlat siyosatining samaradorligini baholashga ham erishiladi.	

Raqamli moliyaviy xizmatlar samaradorligini baholashda bunga tegishli nazariyalarni chuqur o‘rganish, 
yondashuv va yo‘nalishlarini tahlil qilish, sohani to‘gri baholashda ko‘proq mos bo‘lgan nazariyalarni asos qilib 
olish hozirda ilmiy mas’ullar oldidagi dolzarb vazifalardan biridir.

Yuqoridagiga ko‘ra, mazkur tadqiqot ishini amalga oshirishdan maqsad: raqamli moliyaviy xizmatlar 
samaradorligini baholashning nazariy asoslarini ko‘rib chiqishdir.

Mazkur maqola quyidagi 4 bo‘limlardan iborat: kirish, metodologiya, natijalar va xulosa bo‘limlari.

M A V Z U G A  O I D  A D A B I Y O T L A R  S H A R H I
Raqamli moliyaviy xizmatlar samaradorligini baholashda qo‘llaniladigan nazariy asoslar iqtisodiy 

samaradorlik, transaksion xarajatlar, uzoq to‘lqinli innovatsiyalar va Triple Bottom Line nazariyalariga tayanadi. 
Ushbu nazariyalar nafaqat iqtisodiy samaradorlikni o‘lchash, balki raqamli transformatsiyaning makroiqtisodiy, 
institutsional va ijtimoiy ta’sirlarini kompleks tarzda tushuntirish imkonini beradi.

Iqtisodiy samaradorlik nazariyasi (Economic Efficiency Theory)
Iqtisodiy samaradorlik nazariyasi dastlab Vilfredo Pareto (1906) tomonidan ishlab chiqilgan bo‘lib, u iqtisodiy 

tizimning optimal holatini “Pareto samaradorligi” deb tavsiflagan. Bunga ko‘ra hech bir subyekt boshqasining 
farovonligini yomonlashtirmasdan o‘z foydasini oshira olmaydi. Bu yondashuv resurslar taqsimotida eng yuqori 
darajadagi iqtisodiy muvozanatni aniqlash imkonini beradi (2).

Transaksion harajatlar nazariyasi (Transaction Cost Theory)
Ronald Coase (1937) tomonidan ilgari surilgan transaksion xarajatlari nazariyasi firmalar nima uchun 

mavjudligini va ularning iqtisodiy tizimdagi o‘rnini tushuntiradi. Unga ko‘ra, bozor orqali har bir bitimni amalga 
oshirishda ma’lum xarajatlar, ya’ni ma’lumot izlash, shartnoma tuzish, monitoring va nazorat xarajatlari mavjud 
bo‘ladi. Firmalar ushbu xarajatlarni kamaytirish uchun ichki boshqaruv tizimlarini shakllantiradi (3).

Uzoq to‘lqinli innovatsiyalar nazariyasi (Innovation Theory of Long Waves)
Uzoq to‘lqinlar nazariyasi Nikolay Kondratiyev (1925) tomonidan ishlab chiqilgan bo‘lib, u iqtisodiy o‘sish 

jarayonining 40–60 yillik davrlarda takrorlanishini aniqlagan. Har bir iqtisodiy to‘lqin yangi texnologiyalar, 
innovatsiyalar va ijtimoiy-iqtisodiy o‘zgarishlar bilan tavsiflanadi. Jozef Shumpeter (1939) esa ushbu nazariyani 
rivojlantirib “innovatsiyalar iqtisodiy rivojlanishning asosiy harakatlantiruvchi kuchi” degan g‘oyani ilgari surgan. 
U eski texnologiyalarni yangi innovatsion tizimlar bilan almashtirish iqtisodiy o‘sishni rag‘batlantiradi deb 
ta’kidlagan (4, 5).

Triple Bottom Line nazariyasi (TBL)
Triple Bottom Line (3P – People, Planet, Profit) konsepsiyasi 1990-yillarda John Elkington (1994) 

tomonidan yaratilgan va unga ko‘ra, tashkilotlar faoliyatining samaradorligi faqat iqtisodiy natijalarga emas, 

balki ijtimoiy va ekologik ta’sirlarga ham bog‘liq. Ya’ni, korporativ muvaffaqiyatni o‘lchashda moliyaviy foyda, 
ijtimoiy adolat va ekologik barqarorlik birgalikda baholanishi kerak (6).

T A D Q I Q O T  M E T O D O L O G I YA S I
Tadqiqot jarayonida nazariy-uslubiy tahlil va qiyosiy yondashuv qo‘llanildi. Raqamli moliyaviy xizmatlar 

samaradorligini baholashning nazariy asoslarini aniqlash maqsadida xorijiy va mahalliy ilmiy adabiyotlar, 
iqtisodiy nazariyalar hamda konsepsiyalar o‘rganildi. Tadqiqotda iqtisodiy samaradorlik nazariyasining uch 
yondashuvi (klassik, neoklassik va neoinstitutsional), transaksion xarajatlar nazariyasi, J. Shumpeterning 
uzoq to‘lqinlar innovatsion nazariyasi hamda Triple Bottom Line konsepsiyasi tahlil qilindi. Nazariy asoslarni 
qiyoslash orqali raqamli moliyaviy xizmatlar samaradorligini baholashda qo‘llaniladigan yondashuvlarning 
kontseptual bazasi belgilandi. 

T A H L I L  V A  N A T I J A L A R
Mazkur tadqiqot ishida raqamli texnologiyalar, raqamli to‘lov xizmatlari va innovatsiyalar samaradorligini 

baholashni qo‘llab-quvvatlaydigan bir nechta nazariyalar ko‘rib chiqildi, xususan:
- iqtisodiy samaradorlik nazariyasi;
- transaksion xarajatlar nazariyasi;
- uzoq to‘lqinlarning innovatsion nazariyasi;
- Triple Bottom Line (3P: People, Planet, Profit) nazariyasi.

Iqtisodiy samaradorlik nazariyasi

Iqtisodiy samaradorlik nazariyasi 3 xil yondashuvlardan iborat bo‘lib, ular (7): 
-klassik nazariya, ya’ni iqtisodiy samaradorlikning asosi sifatida raqobat, mehnat taqsimoti va 

kooperatsiyani ko‘rsatadi. Raqobat ishlab chiqarish samaradorligini oshiradi, mehnat unumini kuchaytiradi, 
fan-texnika yutuqlarini joriy qilishni tezlashtiradi va iqtisodiy o‘sishni ta’minlaydi;

-neoklassik nazariya, ya’ni samaradorlikni resurslardan optimal foydalanish, iqtisodiy ko‘rsatkichlar va 
modellardan foydalanib tahlil qilish bilan bog‘laydi. Bu yondashuv samaradorlikni matematik va statistik usullar 
orqali aniqlashga intiladi;

-neoinstitutsional nazariya, ya’ni samaradorlikni mulk huquqi va transaksion xarajatlar bilan bog‘lab 
tushuntiradi. Bunga ko‘ra, samarali iqtisodiyot uchun mulk huquqi aniq belgilangan, himoyalangan bo‘lishi 
shart. “Mulk huquqi dastasi” tushunchasi orqali resurslardan foydalanishning turli huquqlari taqsimlanishi 
samaradorlikni belgilab beradi (1-jadval).

1-jadval. Iqtisodiy samaradorlik nazariyalarini taqqoslanishi1

Nazariya turi Asosiy g‘oya Samaradorlik manbai Afzalligi Cheklovlari / 
Tanqidlar

Klassik nazariya

“Samaradorlik 
iqtisodiy faoliyat 
natijasini resurslar 
bilan taqqoslash orqali 
aniqlanadi.”

“Mehnat, kapital va yer 
kabi ishlab chiqarish 
omillarining nisbati.”

“Iqtisodiy o‘sishni 
ta’minlaydigan 
asosiy omillar 
to‘g‘risidagi ilk nazariy 
tushunchalarni 
shakllantirdi.”

“Ijtimoiy va 
institutsional 
omillarni hisobga 
olmaydi.”

Neoklassik nazariya

“Samaradorlik bozor 
mexanizmlari orqali 
resurslarni optimal 
taqsimlashga bog‘liq.”

“Ishlab chiqarish 
funksiyasi va marjinal 
foyda tamoyili.”

“Bozorda raqobat 
orqali resurslar 
taqsimotini 
oqilona ta’minlash 
imkoniyatini 
ko‘rsatdi.”

“Bozordagi 
real to‘siqlar va 
axborotning to‘liq 
emasligini inkor 
etadi.”

Institutsional va 
neoinstitutsional 
nazariya

“Samaradorlikka faqat 
ishlab chiqarish omillari 
emas, balki institutlar 
va transaksion 
xarajatlar ham ta’sir 
ko‘rsatadi.

“Institutlar tizimi 
va transaksion 
xarajatlarning darajasi.”

“Iqtisodiy 
munosabatlardagi 
norasmiy qoidalar va 
institutlarni hisobga 
oladi.”

“Transaksion 
xarajatlarni aniq 
o‘lchashning 
qiyinligi.”

1	 1 Maqola muallifi tomonidan 7 chi manba asosida umumlashtirilgan.

Transaksion xarajatlar nazariyasi
Samaradorlikka neoinstitutsional yondashuvning muhim konseptual asoslaridan bo‘lgan mulk huquqi bilan 

bir qatorda turadigan kategoriya – transaksion xarajatlardir. 
Transaksion xarajatlar nazariyasiga ko‘ra iqtisodiy agentlarning birgalikda faoliyat yuritishlarida zarur 

bo‘lgan munosabatlarni o‘rnatish uchun zarur xarajatlarga e’tibor beriladi (8). Transaksion xarajatlar xo‘jalik 
ichida, bozor miqyosida va ijtimoiy-siyosiy-iqtisodiy, boshqacha aytganda makrodarajada qarorlar qabul qilish 
sohasida ko‘riladi (2-jadval). 

2-jadval. Transaksion xarajatlar darajalari2

Daraja Mazmuni Asosiy tarkibiy qismlar
Ichki transaksion 
xarajatlar

“Ichki transaksion xarajatlar xo‘jalik doirasida 
sarflanadigan xarajatlarni o‘z ichiga oladi.”

“Xarajatlarning bu guruhiga xo‘jalikni 
boshqarish, ishlovchilarning monitoringi, 
mahsulotni sotish va boshqalar kiritiladi.”

Bozor transaksion 
xarajatlari

“Ikkinchi darajadagini bozor bilan bog‘liq 
transaksion xarajatlar tashkil etadi. Bozorda 
transaksion xarajatlar bozor munosabatlariga 
kirishishda, mulk huquqini ayirboshlashda turli 
to‘siqlarni yengish zaruratidan kelib chiqadi.”

“Axborotlarni izlash xarajatlari; bitim tuzish 
uchun muzokaralar olib borish xarajatlari; 
o‘lchov xarajatlari; mulkka bo‘lgan huquqni 
himoya qilish xarajatlari; shartnoma tuzish 
va uni bajarish bilan bog‘liq xarajatlar; 
opportunistik xulq-atvor, sa’y-harakat, 
monitoring o‘tkazish bilan bog‘liq xarajatlar.”

Siyosiy-ijtimoiy-
iqtisodiy (makro) 
transaksion 
xarajatlar

“Siyosiy-ijtimoiy-iqtisodiy darajada transaksion 
xarajatlarning mavjud bo‘lishi aholining o‘z 
maqsadiga erishish, manfaatlarini realizatsiya 
qilish uchun davlat institutlaridan foydalanish 
zaruriyatidan kelib chiqadi.”

“Bu darajadagi transaksion xarajatlar: 
1) tizimning rasmiy va norasmiy siyosiy 
tashkilotlarini yaratish, ularni qo‘llab-
quvvatlash va o‘zgartirish xarajatlari;
 2) davlat qurilishini ushlab turish xarajatlarini 
o‘z ichiga oladi; 
3) mukammallashtirish xarajatlari ham ko‘proq 
shu guruhga mansub.”

Uzoq to‘lqinlarning innovatsion nazariyasi
Barcha zamonaviy innovatsion konsepsiyalarning asoschisi hisoblangan avstriyalik iqtisodchi J. 

Shumpeter tomonidan (9, 10) uzoq toʻlqinlarning innovatsion nazariyasi ilgari surilgan, unga koʻra Shumpeter 
bu hodisani “har bir innovatsiya to‘lqini bir xil davom etmasligini, ularning davomiyligi yangi texnologiyalarning 
tez rivojlanishi tufayli qisqarib borishini ta’kidlagan (1-rasm).

1-rasm. Uzoq toʻlqinlarning innovatsion nazariyasi
Manba: (10)

1-rasmda quyidagi 5 ta toʻlqinlar tasvirlangan:
1) 1-to‘lqin (1785–1845 yillar): suv energiyasi (water energy), to‘qimachilik (textile) va temir (iron);
2) 2-to‘lqin (1845–1900 yillar): bug‘ (steam), po‘lat (steel) va temir yo‘l (railway);

2	 2 Maqola muallifi tomonidan 8 chi manba asosida umumlashtirilgan.

3) 3-to‘lqin (1900–1950 yillar): elektr energiyasi (electric energy), kimyoviy mahsulotlar (chemicals) va 
ichki yonuv dvigatellari (internal combustion engines);

4) 4-to‘lqin (1950–1990 yillar): neft-kimyo (petrochemical), elektronika (electronics) va aviatsiya (aviation);
5) 5-to‘lqin (1990 yildan hozirgacha): raqamli tarmoqlar (digital networks), dasturiy ta’minot (software) va 

yangi media (new media).
Hozirda biz beshinchi innovatsiya to‘lqini davrida yashayapmiz, unda raqamli yechimlar o‘zgarishlarning 

asosiy harakatlantiruvchi kuchiga aylanmoqda (11). Innovatsiyalarning oʻziga xos mazmuni J. Shumpeterning 
soʻzlari bilan aytganda, “oʻzgaradi” va innovatsiyalarning asosiy vazifasi “oʻzgarishlarni boshqarish funksiyasi”dir 
(12). Bu esa yangilikning umumiy va keng koʻlamidir. Shu nuqtai nazardan qaraganda, innovatsiyani “inson 
faoliyatining turli turlariga ushbu faoliyat samaradorligini oshiradigan yangi elementlarni (turlarni, usullarni) 
kiritish” deb tushunish mumkin (13). 

J. Shumpeter tomonidan ishlab chiqarish sohasidagi yangiliklarni nafaqat texnologiyada, balki ishlab 
chiqarishni tashkil etishda hamda tadbirkorning ongli faoliyati natijasi bo‘lgan sifat o‘zgarishlarda ham ko‘rish 
mumkin. J. Shumpeterning fikriga koʻra, innovatsiya - bu tadbirkor tomonidan amalga oshiriladigan ishlab 
chiqarish sharoitlari va omillarining yangi kombinatsiyasi (14).

Triple Bottom Line (3P: People, Planet, Profit) nazariyasi
Uch tomonlama natija (Triple Bottom Line – TBL) konsepsiyasi kompaniya faoliyatini uchta yo‘nalishda 

teng ravishda baholash kerakligini ta’kidlaydi (15): ijtimoiy masalalar, atrof-muhit maqsadlari va iqtisodiy 
ko‘rsatkichlar. Bu nazariyasiga ko‘ra, kompaniyaning faqat bitta “yakuniy natijasi” (foyda) emas, balki uchta 
asosiy ko‘rsatkich bo‘lishi kerak (2-rasm):

-Profit (iqtisodiy natijalar);
-People (ijtimoiy natijalar);
-Planet (ekologik natijalar).

2-rasm. Uch tomonlama natija (Tripple Bottom Line)
Manba: (16)

Adabiyotlarda ushbu kontsepsiya 3P - odamlar, foyda, sayyora tushunchasi sifatida ham tanilgan, chunki 
uning maqsadi korxonalarning atrof-muhit va ijtimoiy sohaga oid harakatlarini moliyaviy natijalarga o‘xshash 
darajada ko‘rib chiqish va shu sohalardagi samaradorlik bo‘yicha aniq hisob-kitoblar olib borishdan iborat. 
“Bottom Line” tushunchasining o‘zi kompaniyaning sof daromadiga, ya’ni iqtisodiyot sohasiga ishora qiladi. 
Uch tomonlama natija esa qo‘shimcha ravishda ijtimoiy va ekologik sohalarni ham o‘z ichiga oladi (17).

Biznes tashkilotlari, notijorat tashkilotlar va hukumatlar tomonidan “Triple Bottom Line” konsepsiyasini 
qo‘llash iqtisodiy, ekologik va ijtimoiy barqarorlik tamoyillariga asoslanadi, ammo ular uchta toifa natijalarini 
o‘lchash usullari bo‘yicha farqlanadi. Bu kabi barqarorlikni baholash asoslarini ishlab chiqqan va qo‘llagan 

tarafdorlar ko‘plab qiyinchiliklarga duch kelishgan, ularning eng muhimi ham keng qamrovli, ham mazmunli 
indeksni qanday yaratish va indeksni tashkil etuvchi o‘zgaruvchilar uchun mos ma’lumotlarni qanday aniqlash 
masalalaridir (18). Uch tomonlama natija (Tripple Bottom Line) tafakkuri barqaror rivojlanish konsepsiyasidan 
ilhom olgan va u bilan chambarchas bog‘liq – ya’ni rivojlanish jarayonlari hozirgi avlod ehtiyojlarini qondirgan 
holda, kelajak avlodlarning ham shu imkoniyatlardan foydalanish sharoitlarini saqlab qolgan holda amalga 
oshirilishi kerak degan tamoyilni bildiradi (19).

Uch tomonlama natija (Triple Bottom Line) va barqaror iqtisodiy rivojlanish konsepsiyasi iqtisodiy 
rivojlanishning maqsadini ish o‘rinlari va boylik yaratish orqali inson farovonligini va hayot sifatini yaxshilash 
deb tushunadi. Iqtisodiy rivojlanish jarayoni esa ish o‘rinlari va bizneslarni yaratish, kengaytirish, saqlab qolish 
va jalb etish kabi faoliyatlarni o‘z ichiga oladi. Bu jarayonda turli usullar qo‘llanadi, masalan: biznesni qo‘llab-
quvvatlash, ishchi kuchini rivojlantirish, tarmoqlar va infratuzilmani shakllantirish, shuningdek biznesning 
rivojlanishini qo‘llab-quvvatlovchi sharoit va imkoniyatlarni yaratish. Ushbu yondashuv an’anaviy iqtisodiy 
rivojlanish tushunchasiga qo‘shimcha qilib, iqtisodiy rivojlanish ekologik va ijtimoiy omillar bilan uzviy bog‘liq 
ekanligini tan oladi (3-jadval). Ya’ni, iqtisodiy rivojlanish muvaffaqiyatli bo‘lishi uchun iqtisodiy, ekologik va 
ijtimoiy omillar birgalikda ko‘rib chiqilishi va hal etilishi zarur (20).

3-jadval. Uch tomonlama natija (Tripple Bottom Line) nazariyasining yo‘nalishlari3

Yo‘nalish Asosiy maqsad Asosiy ko‘rsatkichlar

Iqtisodiy (Economic) Ish o‘rinlari va boylik yaratish (wealth 
creation, jobs)

• Ish o‘rinlari (jobs);
• Aholi jon boshiga daromad (per capita income);
• Soliq bazasi (tax base);
• Yalpi ichki mahsulot – YIM (gross domestic product 
– GDP).

Ijtimoiy (Social) 
Insonlar farovonligi va jamiyat 
rivojlanishi (human well-being, 
community well-being)

• Hayot sifati (quality of life);
• Avlodlararo va avlod ichidagi tenglik (inter- and 
intragenerational equity);
• Ijtimoiy kapital (social capital);
• Teng rivojlanish (equitable development).

Ekologik 
(Environmental)

Tabiiy resurslarni saqlash va 
ekotizimlarni muhofaza qilish 
(environmental stewardship, natural 
resource base)

• Ekotizim xizmatlari (ecosystem services):
- Ta’minlash (provisioning)
- Tartibga solish (regulation)
- Qo‘llab-quvvatlash (supporting)
- Madaniy (cultural)
• Energiya tejash;
• Tabiiy resurslarni saqlash.

X U L O S A  V A  T A K L I F L A R 
Yuqorida yoritilgan nazariyalar va yondashuvlar yangi innovatsion texnologiyalar va ularni maxsulotlarini 

yaratish natijasida tashkilotga, jamiyatga va iste’molchilarga keladigan iqtisodiy foydani, ijtimoiy nafni, shu 
bilan birga atrof-muhit uchun yaratiladigan foydani baholashda olimlar tomonidan qo‘llanib kelinmoqda. 
O‘zbekiston raqamli moliya bozori samaradorligini baholashning yangi metodologiyasini ishlab chiqishda 
yuqorida tasvirlangan nazariyalarning bir nechta yondashuvlari asos sifatida tanlab olinadi, xususan, iqtisodiy 
samaradorlik nazariyasining neoklassik yondashuvi, transaksion xarajatlar nazariyasi, uzoq to‘lqinlarning 
innovatsion nazariyasi va Triple Bottom Line (3P: People, Planet, Profit) nazariyalari.

